
Мэта працы:
· даследаваць і сістэматызаваць гістарычныя тапонімы, якія адлюстроўваюць працоўную дзейнасць беларускага народа.
Задачы працы:
· акрэсліць значэнне паняццяў “ тапаніміка” і “анамастыка”;
· прасачыць, калі ў Беларусі пачала складвацца тапаніміка як навука і хто стаяў каля яе вытокаў;
· растлумачыць паходжанне шматлікіх айконімаў;
· вызначыць, якія спосабы словаўтварэння характэрныя для тапонімаў;
· звярнуць увагу на найбольш прадуктыўныя спосабы ўтварэння на прыкладах айконімаў, якія адлюстроўваюць працоўную дзейнасць;
· прасачыць трансфармацыю айконімаў падчас змянення жыцця і гістарычных абставін.


        









I. Уступ
    “Назвы – гэта народнае паэтычнае афармленне краіны. Яны апавядаюць пра характар народа, яго гісторыю, яго схільнасці і асаблівасці побыту”, – пісаў вядомы рускі пісьменнік Канстанцін Паустоўскі. 
     А Мікола Аўрамчык, захапляючыся роднай Беларуссю і яе людзьмі, згадвае гаваркія назвы нашага краю:
                         А якія месцы тут навокал
                         І жывуць якія людзі тут –  
                         Самі за сябе гавораць зноўку
                         Назвы вёсак гэтае зямлі:
                         Красная Дуброва і Дубоўка,
                         Бортнікаў аж двое, Кавалі.
    У аснову працы мы паклалі вывучэнне гістарычных тапонімаў, якія адлюстроўваюць працоўную дзейнасць беларускага народа. Зрабілі гэта таму, што вырашылі глыбей даведацца пра далёкае мінулае нашых продкаў. Беларусы заўсёды славіліся сваёй працавітасцю, таму шматлікія тапанімічныя назвы выразна перадаюць заняткі нашых продкаў у мінулым.
    Існуе і спецыяльны раздел навукі пра назвы – анамастыка. Анамастыка (ад грэч. Onomastire – майстэрства даваць імёны) – раздел мовазнаўства, які вывучае любыя ўласныя імёны, іх паходжанне, гісторыю, асноўныя заканамернасці развіцця і функцыяніравання, а таксама сукупнасць уласных імён – анімію і анамастыкон. Уласныя імёны мастацкіх твораў даследуе паэтычная анамастыка. Раней замест анамастыкі ўжываўся тэрмін тапанамастыка. Спецыфіка прадмета анамастыкі ў тым, што яго вывучэнне выходзіць за межы мовазнаўства і патрабуе ўліку гістарычных, геаграфічных, сацыяльна-эканамічных і іншых фактараў. 
    Асноўныя і найбольш распрацаваныя разделы анамастыкі – тапаніміка, якая вывучае ўласныя назвы геаграфічных аб’ектаў (Беларусь, Палессе, рака Вілія, вуліца Петруся Броўкі, горад Мінск), і антрапаніміка – уласныя імёны людзей ( Адам, Сафрон, Францыск Скарына, Рыгор Рамановіч Шырма).
    Да анамастыкі адносяцца тэаніміка – уласныя імёны багоў і міфалагічных істот  (Пярун, Ярыла, Лясун);  зааніміка – клічкі жывёл (Жучка, Мурка, Зорка); касманіміка – назвы галактык, сузор’яў (Вялікая Мядзведзіца, Геркулес); астраніміка – назвы асобных нябесных цел (Марс, Венера). Аб’ектам даследвання анамастыкі з’ўляюцца таксама хрэматонімы – уласныя назвы ўнікальных, каштоўных прадметаў матэрыяльнай культуры, назвы музычных інструментаў, ювелірных вырабаў, каштоўных камянёў і інш. (“Цар-птушка”, “Шапка Манамаха”); фітонімы – уласныя назвы асобных раслін (ружа “Шапен”, слівы “Эма Ліперман”); хранонімы – уласныя назвы гістарычна знамянальных адрэзкаў часу, гадавых цыклаў прыроды (Вялікая Айчынная вайна, Новы год, “бабіна лета”); эргонімы – уласныя назвы прадпрыемстваў, устаноў, арганізацый, таварыстваў, гурткоў (“Беларусьфільм”, ансамбль “Песняры”); анемонімы – уласныя назвы стыхійных бедстваў, ураганаў, цыклонаў, тайфунаў, вятроў (ураганы Аліса, Флора, тайфун Глорыя); дакументонімы – уласныя назвы асобных, найбольш важных дакументаў (Статут Вялікага княства Літоўскага); драмонімы – уласныя назвы шляхоў зносін (шлях “з варагоў у грэкі”, Лагойскі тракт)1.
    Уласныя імёны, іх паходжанне і гісторыя цікавілі чалавецтва з даўніх часоў. Аднак навуковы падыход да іх – з’ява адносна нядаўняя. Пачатак ім паклаў нямецкі вучоны В.Гумбальт (1767 – 1835). У Расіі прыхільнікам гэтага кірунку быў А.Х. Вастокаў (1781 – 1864). Асобныя рускія і беларускія 
___________________
1 Беларуская мова: Энцыклапедыя. Мн.: Беларуская энцыклапедыя, 1994. С.32

вучоныя ўжо ў сярэдзіне ХІХ ст. разумелі важнасць уласных імён для вызначэння гістарычных межаў рассялення славян і суседніх з імі народаў (А.Г.К. Кіркор, А.А. Качубінскі, А.Л. Пагодзін). Больш высокі этап у развіцці ўсходнеславянскай анамастыкі звязаны з імёнамі А.А. Шахматава (1864 – 1920), і А.І. Сабалеўскага (1857 – 1929) і нашых землякоў З.Я. Тараноўскага і Ю.Ю. Трусмана. І ўсё ж асноўная частка даследвання гэтага перыяду не ўзнялася вышэй за ўзровень прыватных назіранняў і заўваг. Сістэмны, навуковы характар вучэнне пра ўласныя імёны набыло толькі  ў апошнія дзесяцігоддзі, калі  з’явілася шмат спецыяльных выданняў, былі выпрацаваны прынцыпы анамастыкі як самастойнай навуковай дысцыпліны.
    Беларускую анамастычную школу заснаваў акадэмік АН Беларусі              М.В. Бірыла. Вывучаюцца два класы анамастычнай лексікі – антрапонімы і тапонімы (айконімы, гідронімы, мікратапонімы, урбонімы). Даследчыкі засяроджваюць увагу на сукупнасці тых ці іншых класаў уласных імён у межах пэўных тэрыторый (рэспублікі, вобласці, басейна ракі і інш.), а таксама на асобных тыпах уласных імён, вылучаных на аснове агульнасці словаўтваральнай або семантычнай прыкметы.
     Тапаніміка (ад грэч. Topos – месца і onyma – імя, назва) – раздзел анамастыкі, які вывучае тапонімы (уласныя імёны геаграфічных аб’ектаў), іх паходжанне, гістарычныя змены, заканамернасці развіцця і функцыяніравання, тэрытарыяльнае пашырэнне і спосабы словаўтварэння. Тапаніміка ўключае некалькі падраздзелаў: айканіміку, гідраніміку, мікратапаніміку, араніміку, урбаніміку, хараніміку 2.
    На Беларусі актывізацыя тапанімічнай навукі прыпадае на 1960-я гады
__________________
2 Беларуская мова: Энцыклапедыя. Мн.: Беларуская энцыклапедыя, 1994. С. 37

(Я.М. Адамовіч, Э.К. Бірыла, М.Я. Грынблат, В.А. Жучкевіч, В.П.Лемцюгова, П.П. Шуба).
    Геаграфічныя назвы – гэта асобныя словы, якія называюцца тапонімамі.
    Сукупнасць геаграфічных назваў якой-небудзь тэрыторыі (раёна, вобласці, краіны) абазначаецца тэрмінам тапанімія або геаграфічная наменклатура (ад лац. Nomenсlatyre - роспіс імён).
     Геаграфічныя назвы перш за ўсё з’яўляюцца словамі мовы, таму ўваходзяць у сферу інтарэсаў лінгвістыкі. Значыць, тапаніміка – навука лінгвістычная.
     Тапонімы адносяцца да геаграфічных  аб’ектаў, часта змяшчаюць іх поўную характарыстыку, адлюстроўваюць прыродныя асаблівасці мясцовасці, таму яны прадстаўляюць цікавасць для геаграфіі. Такім чынам, тапаніміка – навука геаграфічная.
        Акрамя лінгвістаў і географаў тапонімы выклікаюць цікавасць у гісторыкаў і этнографаў. Такім чынам, можна сказаць, што тапаніміка – гэта сінтэз лінгвістыкі, геаграфіі, гісторыі і этнаграфіі.
         Тапонімы ўзніклі ў глыбокай старажытнасці. Жыццёвыя абставіны змушалі чалавека адрозніваць адзін прыродны аб’ект ад другога. Міналі стагоддзі, колькасць тапонімаў на зямным шары няўхільна расла, і зараз ужо ніхто не ў стане іх падлічыць. Два стагоддзі таму назад выдатны вучоны І.П.Філевіч трапна назваў тапанімію “мовай зямлі”. “Мова зямлі, – пісаў ён, – значыць для нас больш, чым творы старажытных і сярэднявечных аўтараў, больш, чым сведчыць пра сваю гісторыю сам народ… Яна не паддаецца фальсіфікацыі. Тут нічога не прыдумаеш, нічога не сачыніш. Мінулыя эпохі, зніклыя народы і культуры даверылі “мове зямлі” берагчы памяць пра сябе.   І яна свята і сумленна зберагла і пранесла яе праз вялікія перасяленні, праз вякі эвалюцый і трансфармацый, праз зрушэнні і перавароты”.
      У сваёй працы мы зрабілі першыя крокі да вывучэння “мовы зямлі”, паспрабавалі прачытаць на ёй пра далёкае мінулае. Асноўным аб’ектам нашага даследавання з’яўляюцца шматлікія айконімы.
       Айконім – від тапоніма; уласная назва населенага пункта любога тыпу.
       Айканімія – сукупнасць айконімаў3.
       Падрабязна пазнаёміўшыся з тэарэтычнымі звесткамі пра анамастыку, мы пачалі накапліваць матэрыял, які нас цікавіць – айконімы, якія нейкім чынам звязаны з працоўнай дзейнасцю беларускага народа. У гэтым нам дапамаглі тапанімічныя слоўнікі, навукова-папулярныя эцюды і іншая навуковая літаратура. Мы стварылі картатэку айконімаў па дадзенай тэме і прыйшлі да высновы, што адабраны намі матэрыял з’яўляецца цікавым аб’ектам для назірання, параўнання, аналізу, сінтэзу і эксперыменту. 









___________________
3 В.П.Лемцюгова. Тапонімы распавядаюць. Мн.:Литература и искусство; 2008. С. 3
II.Асноўная частка
II.1. Земляробства і жывёлагадоўля ў люстэрку айканіміі

    Працавіты беларускі народ любіў спрадвеку называць месцы свайго пражывання словамі, якія ўвасабляюць характэрны для таго ці іншага куточка нашай зямлі від дзейнасці. Каштоўнасць такой катэгорыі тапаніміі ніяк нельга прыменьшваць, бо на падставе яе можна дакладна ўявіць, чым некалі займаліся нашы далёкія і блізкія прашчуры.
    Беларусы – нашчадкі летапісных крывічоў, дрыгавічоў і радзімічаў – спрадвеку жылі аседлым жыццём, моцна звязаўшы свой лёс з суровымі рэаліямі лясіста-балоцістага краю. Важнейшым іх заняткам і клопатам было рольніцтва – культурнае асваенне лясной зямлі. У розныя часы падсечна-агнявы спосаб распрацоўкі лесу карыстаўся нязменнай папулярнасцю. Адсюль зусім натуральна, што цэлы пласт беларускіх назваў паселішчаў сфарміраваўся на аснове земляробчай тэматыкі. У яе лексічным складзе пазначыліся ўсе асноўныя дзеянні і працэсы, звязаныя з распрацоўкай лесу пад ворыва і сенажаць.
· Выбар месца пад дзялянку.
     Займішча (Займа, Заімка). Спецыяльна адведзенае месца ў лесе пад пасевы, сенажаць; зямля, асвоеная шляхам цераблення лесу.
· Падсяканне (падчэрчванне) дрэў з мэтай засушыць (Чарцёж, Чарцяжы).
· Вынішчэнне лесу і хмызнякоў.
    Церабень. Паселішча Брэсцкага раёна пісьмовымі крыніцамі ўпамінаецца з 1388г. ,Пінскага – з 1497-га. Назва паходзіць ад дзеяслова  “церабіць”(карчаваць, расчышчаць лес пад ворыва). Ад гэтай жа асновы ўтвораны і іншыя назвы беларускіх паселішчаў: Церабейнае, Церабішча, Цераболь, Расцяроб.
· Ачышчэнне ад карчоў, пнёў.
    Карчы. Паселішча на месцы выкарчаванага лесу падсечна-агнявога земляробства. Хмызнякі карчавалі (дралі) і на іх месцы заводзілі культурныя дзялянкі.4
    Ляда (Ляды). Гр. (Маст.), Мн. (Віл., Лаг.). Ляднае земляробства вядома на тэрыторыі Беларусі з эпохі неаліту, на Палессі з IV тысячагоддзя да н.э. Лядна-агнявым земляробствам займаліся крывічы, дрыгавічы, радзімічы і іншыя славянскія плямёны. Пры ўсіх формах землеўладання і землекарыстання, пры ўсіх формах земляробства ляда не губляла сваёй актуальнасці. Пісьмовыя помнікі ў розныя гістарычныя перыяды згадваюць пра ляда  ад часу Вітаўта (XIII ст.)    да XIX ст. У тапаніміі ляда часта мае пры сабе азначэнне Вялікае Ляда, Высокія Ляды, Гарэлыя Ляды, Канёва Ляда. Азначэнні ўказваюць на месца размяшчэння распрацаванай дзялянкі, на памер, на прыналежнасць канкрэтнай асобе.
      Словы, увасобленыя ў вышэй пералічаных айконімах, вельмі даўнія і іх семантыка часта праясняецца толькі рэдкімі кантэкстамі старабеларускіх пісьмовых помнікаў. 
      Паколькі лясная зямля хутка знясільвалася, праз два-тры гады даводзілася пакідаць ранейшую дзялянку і заводзіць новую. Ствараліся новыя паселішчы, якія атрымлівалі назвы на аснове земляробнай тэматыкі.
      Адваяваныя ў дзікай прыроды культурныя дзялянкі ўяўлялі сабой дробныя лапінкі зямлі, раскіданыя сярод лясоў і балот. У старажытнасці яны называліся 
______________ 
4В.П.Лемцюгова. Тапонімы распавядаюць. Мн.: Литература и искусство; 2008. С. 7
“Островамі”. Адсюль узніклі айконімы Востраў, Астравок, Астравец і іншыя.
      Перш чым распачаць церабленне лесу, земляроб прыглядаўся да дрэў, якія раслі на дзялянцы, бо яны служылі прыкметай урадлівасці ці неўрадлівасці глебы. Найлепш радзіла зямля пасля дуба, ліпы, бярозы, змешанага лесу. Менавіта таму так часта беларускія паселішчы завуцца Дубы, Дубкі,  Дубняк, Бярозкі, Беразняк і г.д. Калі не было выбару карчавалі іншыя пароды (Ельнік, Ельня, Сасноўка, Асінаўка). Увогуле добрай зямлі хапала не заўсёды, даводзілася сяліцца і на малаўрадлівай (Камяніца, Пяскі, Глінішча, Пусткі).
      Карэнныя змены ва ўсю сістэму землеўладання і землекарыстання на Беларусі ўнёс заканадаўчы акт ВКЛ, на аснове якога была праведзена зямельная рэформа (1557г.). У выніку разбіўкі зямель на асобныя надзелы (валокі) і перадачы іх у прыватнае карыстанне многія з іх былі цалкам знішчаны. На іх месцы з’явіліся раскошныя панскія сядзібы.
      Варта зазначыць, што побач з земляробствам развівалася і жывёлагадоўля. Таму мэтазгодным з’яўляецца ўзнікненне на Беларусі айконімаў на гэту тэматыку.
      Валоўнікі. Валоўнікі – катэгорыя сялян у ВКЛ, якія даглядалі валоў, жылі разам у невялікім пасёлку паблізу гаспадарскага двара, маёнтка, фальварка.
     Парасятнікі. Парасятнікі – людзі, якія даглядалі парасят у панскіх дварах.
     Канюхі. У мінулым – гэта невялікія пасёлкі пры гаспадарскіх дварах, дзе жылі толькі канюхі. Яны даглядалі коней, рыхтавалі да выезду на панскае паляванне, выконвалі розныя абавязкі, звязаныя з конскай сілай.
      Псары. Псары – людзі, якія даглядалі паляўнічых сабак. Пры дварах і маёнтках заводзіліся цэлыя стаі гончых, якіх выпускалі пад час аблавы на дзікага звера.
II. 2. Рамёствы і промыслы як аснова для ўтварэння айконімаў

      Беларускія пушчы і рэкі ў старажытнасці былі прывабнымі месцамі для самых розных промыслаў.  Пад промысламі трэба разумець  усялякую неземляробчую дзейнасць, якая служыць падсобнай крыніцай даходу. Прырода заўсёды давала чалавеку тыя ці іншыя жыццёвыя прыпасы, гатовыя прадукты, прамысловую сыравіну. Здабыванне прыродных рэсурсаў складае першасную форму гаспадарчых заняткаў і аб’ядноўвае цэлую групу так званых здабываючых промыслаў – збіральніцтва, паляванне, рыбалоўства, бортніцтва, лясныя, лесахімічныя промыслы і інш.
      Стварыўшы картатэку айконімаў, мы заўважылі, што гэтыя заняткі нашых продкаў знайшлі вельмі шырокае адлюстраванне ў беларускай тапаніміі. Некаторыя з іх мы прааналізуем у сваёй працы.
      Аднымі з самых старажытных здабываючых промыслаў з’яўляюцца рыбалоўства і паляўніцтва.
      Лавец. Мг. (Маг.). У “Баркалабаўскім летапісе” ўпамінаецца ў 1568 годзе пад назвай Ловечы. Апошняя сведчыць пра тое, што паселішча насялялі ловічы (лоўчыя) – паляўнічыя, якія займаліся лоўляй звяроў, птушак ці рыбы для панскіх двароў, палацаў, маёнткаў. Ад той жа асновы паходзяць назвы Лаўцовічы, Лаўчыцы, Лоўча.
      Лоўцавічы. Мн. (Віл.). Лоўцавічы – нашчадкі чалавека, які займаўся рознымі відамі палявання (пераважна паляваннем з сабакамі) у памешчыкаў і баяр. 
      Асочнікі. Асочнікі – разрад сялян-прамыславікоў у Вялікім княстве Літоўскім, якія неслі службу па высочванні (асочванні) і загоне звера для аблавы пад час выезду на паляванне вялікага князя і вяльможных паноў. Апрача таго асочнiкі ахоўвалі вялікакняжацкія лясныя ўгоддзі, ажыццяўлялі нагляд за звярынымі пераходамі, здабывалі дзічыну для вялікакняжацкага і панскіх двароў, удзельнічалі ў вайсковых паходах. Сяліліся асочнікі ў асобных вёсках  ці на хутарах і вызваляліся ад паншчыны і грашовых падаткаў.
      Стральцы. Паселішча на гаспадарскай зямлі, у якім жылі стралкі.
      Ёсць такія назвы населеных пунктаў, якія ўзніклі, таму што іх насялялі людзі, якія палявалі на асобны від жывёлы. Напрыклад, Баброўнікі  Мн. (Вал.), Бабраўнікі  Гр. (Астр.). Баброўнікі – разрад сялян-прамыславікоў у ВКЛ, якія неслі службу ў гаспадарскіх дварах, займаліся лоўляй баброў. Жылі ўсе разам у невялікіх пасёлках па суседству з дваром.
      Як промысел разглядаецца і пчалярства. Першапачатковай і самай працяглай яго формай было бортніцтва – утрыманне і развядзенне пчол у борцях – натуральных і адмыслова выдзеўбаных штучных дуплах жывых дрэў, такіх, як хвоя, дуб, ліпа, асіна. Бортніцтва ўзнікла з так званага дзікага пчалярства і прайшло ў сваім развіцці тры асноўныя этапы: ахова і догляд лясных пчол (баровак) у натуральных дуплах, якія яны засялялі без дапамогі чалавека; утрыманне пчол у натуральных дуплах, загадзя падрыхтаваных чалавекам; развядзенне баровак у штучных дуплах, г.зн. у борцях. Развіццю бортніцтва на Беларусі спрыяла наяўнасць вялікіх масіваў змешаных лясоў, парослых верасам, чарнічнікам, маліннікам, ажыннікам і іншымі меданоснымі раслінамі. Бортніцтвам займаліся паўсюдна. Таму ў розных кутках  Беларусі ёсць назвы такога кшталту.5
      Бортнікі ( Вц., Гр., Мг., Мн.) Бортнікі – катэгорыя сялян-прамыславікоў, якія займаліся бортніцтвам, здабычай мёду для гаспадарскіх двароў і маёнткаў. Зыходнай асновай для тапоніма магло паслужыць як агульнае слова _______________  
5Беларусы: 8 т. Т.1:Прамысловыя і рамесныя заняткі. Бандарык В.К., Піліпенка М.Ф., Цітоў В.С. Мн.: Навука і тэхніка. 1995г. С.102 
бортнік, так і ўтвораныя ад яго прозвішчы Бортнік, Бортнікаў. Звычайна гэта назвы старажытныя. Напрыклад, Бортнікі Баброўскага раёна ўпамінаюцца пісьмовымі крыніцамі ў 1538 годзе. З XVI ст. вядомыя таксама Бортнікі Свіслацкага раёна.
      Акрамя здабычы мёду беларусы займаліся нарыхтоўкай іншых прадуктаў пчалінай гаспадаркі. Адсюль назва Вашчынікі (Гр.). Вашчынікі – людзі, якія нарыхтоўвалі адыходы пчалінай гаспадаркі (пустыя пчаліныя соты), перапрацоўвалі іх і выраблялі новую вашчыну. У тапанімію магло трапіць і праз стадыю прозвішча Вашчыннік.
      З цягам часу на Беларусі з’явіўся новы від пчалярства. Пчолы ўжо пачалі ўтрымлівацца ў вуллях. Існуе шэраг назваў, такіх, як Пасекі, Сцяпанава Пасека, Антонаўскія Пасекі, Крайскія Пасекі, Мацькаўскія Пасекі. У аснове назваў слова пасека, якое ў адным са сваіх значэнняў сінанімічнае слову ляда (дзялянка ворнай зямлі на месцы выцерабленага лесу). Другое значэнне – месца, дзе стаяць пчолы. Адназначна вырашыць, якое з гэтых значэнняў пакладзена ў аснову таго ці іншага тапоніма, немагчыма. 
      Шматлікія тапонімы сведчаць, што людзі, якія жылі ў нашым краі,займаліся лесахімічнымі промысламі : смолакурэннем, гонкай дзёгцю, шкіпідару,выпальваннем вугалю, варкай паташу. Лесахімічныя промыслы мелі важнае значэнне ў гаспадарцы. Асабліва было пашырана выкарыстанне смалы. Для вытворчасці смалы, паташу, вугалю, дзёгцю стваралі спецыяльныя прадпрыемства, якія называліся будамі. Адсюль паходзяць назвы Буда, Будзішча, Будка, Будча і іншыя. Часта сустракаюцца двухслоўныя ўтварэнні з азначальным кампанентам : Баравая Буда, Пясочная Буда, Усходняя Буда, Буда-Кашалёва. Магчыма, калі б на Беларусі не было столькі падобных назваў, мы сёння дакладна ведалі б месца нараджэння свайго слыннага земляка, мысліцеля, філосафа, аднаго з самых адукаваных людзей сярэднявечча Сымона Буднага. Вядома ж нам, што ён нарадзіўся ў Будах, а іх на геаграфічнай карце – дзясяткі. 
      Часта рабочыя пасёлкі ператвараліся ў вёскі з назвамі, што адпавядалі роду дзейнасці.
      Смаляры Мн. (Барыс., Уздз.). Смаляры – рабочыя на смалярнях; смалакуры.
      Смаленікі Бр. (Лях.). Смалянік – той, хто працуе ў смалярні; той хто смоліць, пакрывае смалою рэчы.
      Смалявічы (Міншчына). У аснове назвы горада патронім , народжаны заняткам чалавека – Смалевіч, той хто гоніць з карчоў смалу, дзёгаць, выпальвае драўляны вугаль.
       Курнікі Мн. (Віл.). Курнікі – людзі, якія займаліся выкурваннем смалы.
       Вазаўнікі Вц.(Мёр.) Вазаўнікі - людзі, якія  працавалі ў смалярнях, падво зілі лесаматэрыялы, вугаль, попел.    
      Дзегцяры Вц. (Брасл., Глыб.). У аснове назвы слова дзягцяр той, хто гоніць дзёгаць.
      Вугальнікі Вц. (Мёр.). У даўніну ў беларускіх лясах было шмат спецыяльных печаў (вугальніц), у якіх гналі смалу, шкіпідар, дзёгаць.
      Да гэтай жа групы айконімаў варта аднесці назвы з аднолькавым коранем: Папельнікі, Папялы, Папелушова. Усе яны сведчаць аб працоўнай дзейнасці беларусаў, якая была звязана з нарыхтоўкай залы (попелу) і шчапы для вытворчасці паташу.
      Беларусь размешчана ў лясной зоне Еўропы. Славуты беларускі паэт XVI ст. Мікола Гусоўскі пісаў у творы “Песня пра зубра” :
             Край наш багаты драўнінай, нічога не скажаш…
             Нашы лясы – гэта наша скарбонка і свіран…
       Лясы мелі велізарнае значэнне для гаспадаркі беларускага этнасу, яго прамысловых і рамесных заняткаў. Таму беларуская тапанімія не абмінула такой	 дзейнасці нашых продкаў, як нарыхтоўка і сплаў лесу, праца па ахове лесу.
      Пільчукі. Вёска пасярод сасонніку і альшэўніку. Займаліся людзі распрацоўкай лесу – пілавалі яго на брусы, дошкі, таму іх называлі пільчукі. Таму і вёска так называецца.
      Пільнікі. У аснове назвы слова пільнік той. Хто пілуе лесаматэрыял.
      Стан. Месца, дзе жылі лесарубы.
     Умовы працы лесарубаў былі нялёгкія. Яны карысталіся сезонным жыллём: шалашамі, зямлянкамі. Нарыхтаваны лес вывозілі на сплаўныя прыстані, клеймавалі ( ставілі кляймо з прозвішчам купца) і з надыходам вясны сплаўлялі. Гэта баў самы зручны і танны спосаб дастаўкі драўніны.
     Нягледзячы на тое, што Беларусь заўсёды была багатай на лясныя прасторы, нашы продкі заўсёды ашчадна ставіліся да гэтага багацця. Таму ўзнікла шмат айконімаў з назвай Леснікі. Паводле сэнсу – гэта паселішчы, у якіх жылі леснікі – вартаўнікі лесу, палясоўшчыкі пры панскіх дварах, дварцах, маёнтках і фальварках.
      Даволі шырока ў беларускай тапаніміі адлюстроўваюцца рамесныя заняткі. Тое, што здабывалі нашы продкі, патрабавала адпаведнай апрацоўкі. Рамяство якраз з’яўляецца першай гістарычнай стадыяй апрацоўваючай вытворчасці, якая папярэднічае сучаснай прамысловасці.
      Мы заўважылі шмат айконімаў, якія адлюстроўваюць дзейнасць нашых продкаў звязаную з апрацоўкай металу, драўніны, апрацоўкай сыравiны жывёльнага паходжання, вытворчасцю адзення і інш.
      Вялікая колькасць геаграфічных назваў распавядае пра тое, што беларусы здабывалі жалезную руду, выплаўлялі метал і апрацоўвалі яго.
      У многіх раёнах нашай рэспублікі сустракаюцца назвы вёсак, пасёлкаў у аснове якіх ляжыць слова руда: Рудня, Рудабелка, Глебава Рудня, Міхалкоўская Рудня і інш. Усяго каля васьмідзесяці такіх назваў. Асабліва многа вёсак з асновай руд і яе варыянтамі ёсць на Палессі.
      Паходжанне вёскі Дымнікі Бр. (Кам.), па адной з версій, таксама звязана з вытворчасцю жалеза ў руднях. Дымнікамі маглі называцца спецыялісты, якія займаліся варкай жалеза. А яшчэ дымнікі маглі быць задзейнічаны пры кавальскай апрацоўцы жалеза.
      У Віцебскай вобласці ёсць вёска Коўлі. Падставай для назвы паслужыла даўняе захапленне жыхароў вёскі кавальскай справай. Тут і сёння яшчэ жывуць лепшыя кавалі і большасць прозвішчаў у іх Коваль, Кавалевіч, Кавалеўскі.
      Крычнікі  Бр. (Іў.) Крычнік – рабочы, які адціскае і аддзяляе крыцу ў працэсе выплаўкі жалеза.
      Гамарня  Гм. (Нар.) У XVII ст. гамарня – металаплавільная і металаапрацоўная майстэрня, у якой працавалі гамарнікі.
      Кляпцы  Вц. (Уш.) Кляпцы – майстры-хаўруснікі, якія займаліся выкоўваннем рэчаў з металу.
      Булатнікі  Мн. (Кап.) У даўніну ў паселішчы жылі булатнікі – людзі, якія выраблялі булаты-клінкі (мячы, шаблі, кінжалы) з высакаякаснай сталі, якая называлася булат.
      Клейнікі Бр. Клейнікі – спецыялісты па вырабу клеймаў (знакаў, метак).
      Такары  Бр. (Кам.), Гр. (Лід.) Ад слова токар “майстар па механічнай апрацоўцы металу”. У даўніну токары, як і іншыя майстры па агульнай справе, сяліліся групай у асобным пасёлку пры гаспадарскім двары, маёнтку, фальварку. Адсюль множналікавая форма назвы.
      Цяслярства (дойлідства) таксама з’яўлялася адным з самых распаўсюджаных і прыярытэтных старажытных заняткаў беларусаў. Народныя цесляры – дайліды будавалі не толькі жыллё і гаспадарчыя памяшканні, але і абарончыя збудаванні, палацы, млыны, масты і інш. Звычайна цяслярства арганічна спалучалася са сталярным рамяством, што вызначалася іх адзіным функцыянальным значэннем – арганізацыяй жылога асяроддзя і стварэннем адпаведных жыллёвых умоў. Тапанімія, безумоўна, не пакінула без увагі такі распаўсюджаны від працоўнай дзейнасці.6
      Дайліды. У паўночна – заходніх раёнах Беларусі было пашырана некалі прозвішча Дойлід, пазычанае ў літоўскай мовы, але засвоенае старабеларускай мовай як азначэнне – майстар рабіць зрубы, ставіць хаты, аздабляць іх вонкава і знутры. Пасяліліся такія майстры прыдумваць і будаваць прыгожыя дамы, пабудавалі  іх у вёсцы і назвалі яе Дайліды.
      Яшчэ адным распаўсюджаным старажытным рамяством у Беларусі з’яўляўся выраб драўлянага посуду – бондарства.
      Бандарны посуд карыстаўся шырокім попытам у сялянскай гаспадарцы і ў панскіх маёнтках, а таксама ў мяшчан гандляроў, прамыслоўцаў.
      Адсюль Бандары (Вц. , Гр.), Бліжнія Бондары, Дальнія Бондары (Мн.), Бондары (Вц.). Бондары – майстры па вырабу драўлянага посуду, бочак, дзежак, цаброў, вёдраў і пад. (ТСБМ, І), неслі службу ў панскіх маёнтках, манастырах, замках. У ВКЛ, як і іншыя катэгорыі рамеснікаў, выдзяляліся ў асобныя двары (службы) і паселішчы, якія называліся Бандары або Бондары. 
__________________ 
6Беларусы: 8 т. Т.1:Прамысловыя і рамесныя заняткі. Бандарык В.К., Піліпенка М.Ф., Цітоў В.С. Мн.: Навука і тэхніка. 1995г. С.162 
Некаторыя з такіх паселішчаў дажылі да нашага часу. Занятак, прафесія – важныя і асаблівыя рысы чалавека, таму іх назва нярэдка пераходзіла ў разрад афіцыйнага прозвішча. У беларусаў даволі частыя прозвішчы з гэтай асновай: Бондар, Бондараў, Бандарык, Бандарэвіч, Бандарук, Бандарчук, Бандарэнка, Бандаронак.
      Вядзернікі Мн. (Вал.) Вядзернік – спецыяліст, які робіць вёдры. Паселішча заснавана групай людзей па агульным занятку (вядзернікамі) або родзічамі з агульным прозвішчам Вядзернік.
      Шырокае адлюстраванне ў беларускай тапаніміцы атрымала працоўная дзейнасць звязаная з вырабам прылад працы і іншых прадметаў побыту.
       Рымары (Бр.) Рымар – той, хто вырабляе раменную вупраж. У XVII-        XVIII ст.ст. найменне Рымар, Рімар, Якуб Рімар. У беларусаў ёсць некалькі прозвішчаў ад гэтай асновы: Рымар, Рымароў, Рымаровіч, Рымарэнка, Рымарчык.
      Лапатнікі (Вц.) Лапатнікі – хаўруснікі, якія супольна выраблялі лапаты, або група родзічаў па прафесіі ці прозвішча іх агульнага продка Лапатнік.
      Ігольнікі (Бр.) Ігольнік – спецыяліст па вырабу іголак і шылаў.
      Сітнікі (Вц., Гр., Мн.) Сітнікі – майстры, якія вырабляюць і прадаюць сіты.
      Лучнікі (Мн.) У пісьмовых крыніцах упамінаецца з 1566 года пад назвай Лучниковичи. Лучнік – той, хто вырабляе лукі. Існуе меркаванне, што лучнікамі маглі называцца людзі, якія займаліся нарыхтоўкай лучыны для вырабу лучнікаў – прыстасавання, якое служыла ў якасці ўмацавання асвятляльнай лучыны.
      Сярод шматлікіх рамесных заняткаў у Беларусі мела месца і стальмашнае рамяство. Гэта выраб традыцыйных транспартных сродкаў і шэраг разнастайных і функцыянальна блізкіх майстэрстваў – вытворчасць колаў, рознага тыпу, вазоў і экіпажаў, лёгкіх павозак і санак для ручной цягі, а таксама дуг, палазоў, аглабель і інш.На працягу многіх стагоддзяў гужавыя транспартныя сродкі былі асноўнымі ў народнай гаспадарцы. На аснове стальмашнага рамяства ўзніклі айконімы Каладзеевічы, Калеснікі, Саннікі. 
      Каладзеевічы Бр. (Пін.) Упершыню ўпамінаецца ў летапісах пад 1520 годам. Каладзеевічы – нашчадкі чалавека па прафесіі або прозвішчы Каладзей. У старабеларускай мове слова колодей ужывалася ў сэнсе майстар па вырабе колаў, калясніц.
      Калеснікі (Вц., Гр.) Каляснік (калеснік) – спецыяліст, які вырабляе колы, вазы, павозкі (калёсы). У старажытную пару калеснікі аб’ядноўваліся ў невялікія хаўрусы, звычайна жылі ў адным паселішчы, якое называлася Калеснікі пры панскіх маёнтках і фальварках.
      Саннікі (Вц., Гр., Мг.) Саннікі – майстры, якія робяць і рамантуюць сані. Назва чалавека паводле занятку або прафесіі, як правіла, пераходзіла ў разрад яго другога імя або прозвішча.
      На тэрыторыі Беларусі, як і на землях суседніх усходнеславянскіх народаў, было пашырана ганчарства, а таксама выраб цэглы, пліткі. Адгалоскі старажытных заняткаў засведчаны ў шматлікіх айконімах.
      Ганчары (Бр., Вц., Гр., Мн.) Ганчар – гэта майстар па вырабу глінянага посуду, а ў старажытную пару вядомы таксама як “пячнік”, “чарапічнік”.
      Чашнікі (Вц.) Паселішча ўпершыню ўпамінаецца пісьмовымі крыніцамі ў 1439г. Чашнік – той, хто вырабляе чашкі – гліняныя або драўляныя пасудзіны.
      Цагельня. Пачыналася вёска з выкарыстання ганчарнай гліны. Ганчары рабілі тут керамічны посуд, яшчэ і цяпер шмат сажалак вакол, якія ўтварыліся ў ямах ад выбранай гліны. Пазней выраблялі тут і цэглу, быў невялікі завод цэглы, цагельня.
      Плітнікі Вц. (Брасл.) Плітнікі – людзі, якія працавалі ў плітніцах, выраблялі пліты, будавалі печы.
      Пэўнае месца ў прамысловай дзейнасці Беларусі займаў выраб розных прадметаў гаспадарчага ўжытку з кары. Народныя майстры з бяросты рабілі табакеркі, каробачкі, апляталі гліняны посуд, а з ліпавай кары плялі лапці. З ліпавага лубу выраблялі карабы, дзіцячыя калыскі. Размочаны луб – мачалу – ужывалі для віцця вяровак, пляцення рагожы і цыновак.
      У Гомельскай вобласці ёсць вёска Лубенікі. Яна атрымала назву ад агульнага занятку жыхароў. Лубенікі – спецыялісты, якія дралі, апрацоўвалі луб, выраблялі з яго корабы, лубкі.
       Кашэўнікі (Гр.) Паселішча заснавалі кашэўнікі – група людзей, якія займаліся пляценнем кашоў. Пасля назва іх занятку замацавалася ў якасці прозвішча.
      Здаўна на Беларусі займаліся апрацоўкай воўны, скуры і вырабам з іх адзення. Гэта рабілі кушняры (выраб футраў), гарбары (выраб скуры), шаўцы. Сляды гэтых рамёстваў мы таксама знайшлі ў айконімах.
       Кушняры (Бр.) Кушняры – рамеснікі, якія сумесна вырабляюць скуры і шыюць футра. Ад  гэтай назвы  ўтвораны сучасныя беларускія прозвішчы Кушняр, Кушняроў, Кушнерчык.
      Кажамякі (Вц.) Кажамякі – група хаўруснікаў, якія сумесна займаліся вырабам скуры і жылі ў адным паселішчы.
      Дубітава. Паходзіць ад слова дубіць. Першапасяленцы былі майстры, якія дубілі скуры, выраблялі футра. А дубяць жа з дапамогай дубовай кары. Вось і атрымалася такая назва.
      Мехаўка (Мн.) Тут жылі ўмелыя печнікі, краўцы адзення, майстры па вырабу абутку, вырабу аўчыны, футра.
      Шубнікі (Вц., Мн.) Шубнік – той хто шые шубы. Множны лік указвае на тое, што паселішча заснавана на калектыўнай (арцельнай) аснове.
      Не абмінула тапанімію і такое распаўсюджанае рамяство як ткацтва. На працягу многіх стагоддзяў яно развівалася побач з вытворчай дзейнасцю народа, залежала ад сацыяльна-эканамічнага стану, а таксама ад бытавых патрэб.
      Даматканавічы (Мн.) Упершыню ўпамінаецца ў 1518 годзе. Беларусы здаўна славяцца ткацкімі вырабамі, якія выгатаўліваюцца ў хатніх умовах      (на даму). Людзі, якія прафесійна займаліся гэтай справай, называліся даматканамі.
      Ткачы (Бр., Вц., Гр.) Ткачы – людзі, якія займаліся вырабам тканіны і паясоў на ткацкім стане. Археолагі сведчаць, што на Беларусі ткацтва вядома з глыбокай старажытнасці. Ткацтва шырока практыкавалася ў маёнтках і фальварках.   

II.3. Айконімы, утвораныя ад назваў розных працоўных абавязкаў беларусаў

Побач з земляробствам, жывёлагадоўляй, рамёствамі і промысламі нашы далёкія продкі выконвалі цэлы шэраг розных абавязкаў, якія таксама мелі важнае значэнне і паслужылі асновай для ўзнікнення айконімаў.
      Дварчаны Вц. (Мёр., Паст.), Гр (Шчуч.) Дворчаны, дварчане – людзі, якія жылі асобным пасёлкам пры гаспадарскім двары і выконвалі розныя службы  (Янушкевіч).
      Клічаў (Магілёўшчына) У старажытных дакументах сустракаецца слова кличий, якое азначала вястун, склікач, што вядзе да дзеяслова клікаць – зваць. У 1500 годзе ёсць спасылка на асабістае імя Кліч – той, хто склікае на сходкі ў гэтай мясціне, таму і патрэбны былі склікачы, вестуны. Адсюль і назва гарадскога пасёлка.
      Клепачы Бр. (Пруж.), Гр. (Слон.). Паселішча значыцца на карце “Беларусь в конце XVI в.” Назва паходзіць ад слова кляпач: “той, хто ўдарае ў нешта звонкае з мэтай склікаць людзей (на абедню, на вячэрнюю малiтву)” або “той, хто куе, выкоўвае што-небудзь з металу”.
Пушкары Вц. (Беш., Пат., Сен.) Пушкарамі ў даўнія часы называлі стральцоў з пушак. Паселішчы, дзе яны жылі калектывам, называліся таксама пушкары.
      Путнікі Мг. (Шкл.), Мн. (Мал.) Паселішча Маладзечынскага раёна ўпамінаецца ў пісьмовых крыніцах з 1595 года. У старабеларускіх пісьмовых крыніцах путник – просты чалавек, які пасяліўся на зямлі памешчыка; чалавек, абавязкам якога было несці “путную” службу, г.зн. абслугоўваць транспартныя патрэбы, падаваць падводы.
      Кладнікі Гр. (Іў.) Пад кладнікамі, відаць, маюцца на ўвазе далакопы. Параўн. Клад “магіла” (ТС, 2).
     Панамары Вц. (Шум.) Панамар – прыслужнік у царкве, які не меў духоўнага сана. Яго абавязкам было чытанне ўслых малітваў. У сучаснай праваслаўнай царкве пасады панамара няма, але памяць пра яе захавалася ў прозвішчах Панамар, Панамароў, Панамарэнка, Панамарчук.
      Гуменікі Гр. (Снон.), Гуменнікі Вц. (Паст.), Гр. (Шчуч.) У пісьмовых крыніцах упамінаецца з 1560 года пад назвамі Гуманники, Гуменичи, Гумельничи. Гуменнік у старабеларускай мове “наглядчык пры гумне”. (Нас.)
      Стадольнікі Гр. (Аш.) Стадольнік – “вартаўнік пры стадоле, заезным двары”. (Нас: 615)
      Не магла не знайсці адлюстраванне ў тапаніміі дзейнасць людзей звязаная з харчаваннем.
        Паваркі Вц. (Докш.) Паваркі – людзі, якія працавалі на панскай паварні (кухні).
       Паварчыцы Мн. (Сал.) Першае пісьмовае ўпамінанне адносіцца да 1566 года. Паварчыцы – нашчадкі чалавека па прафесіі або прозвішчы Паварка.
      Пекары Гр. (Ваўк.), Мн. (Мал.) Група хаўруснікаў па назве занятку (пекар). Пекары займаліся выпечкай хлеба ў паварнях панскіх двароў, маёнткаў, фальваркаў.
      Брагін (Гом.) Упершыню ў летапісах упамінаецца ў 1147 годзе. Назва паходзіць ад мянушкі Брага, якую давалі чалавеку, што ўмеў гатаваць хмельнае пітво – брагу. Паселішча, дзе жыў Брага, назвалі Брагін.
      Півавары Вц. (Віц.) Півавары – група людзей па агульным занятку (піваварэнні). Старабеларускія пісьмовыя крыніцы XVII – XVIII стст. Шырока фіксуюць гэтае слова ў якасці другога кампанента асабовага наймення: Кузьма Пивовар, Гаврило Пивовар, Апонас Пивовар (БА, 1966: 244).
      На тэрыторыі Беларусі шмат назваў паселішчаў утвораных ад назвы прафесіі (пісар): Пісарава, Пісараўка, Пісараўшчына, Пісаравічы, Пісаронкі, Пісарукі. Пісарам называўся чалавек пісьменны, які  на службе займаўся перапіскай, складаннем і рэгістрацыяй канцылярскіх папер      (ТСБМ, 4). Гэта была ганаровая прафесія, таму яна так шырока адлюстравалася ў беларускіх прозвішчах , а праз іх і ў назвах паселішчаў. Гэтыя назвы адрозніваюцца толькі фармантамі.
       Для ажыццяўлення працы пісара неабходна была папера. У старабеларускіх пісьмовых крыніцах слова адзначаецца з XVI ст. Адсюль паходзіць айконім Паперня Гр. (Лід.), Мн. (Мін.). Паперня – старажытная назва месца вырабу паперы саматужным спосабам.
II.4. З легендаў і паданняў

Мы разгледзелі навуковую этымалогію анамастычных назваў. Але побач з ёй існуе і этымалогія народная. І яна таксама мае права на існаванне. Там, дзе не дастае ведаў, абуджаецца фантазія. Амаль у кожным населеным пункце знойдзецца чалавек, які раскажа легенду ці паданне пра паходжанне назвы сваёй вёскі ці горада, пачутыя ад прадзеда, дзеда, бацькоў. Мы зацікавіліся такімі легендамі і вырашылі адшукаць у іх адказы на пытанні звязаныя з працоўнай дзейнасцю беларускага народа. Некаторыя з іх згадаем у сваёй працы.
Адкуль вёска Клепачы
      Назва вёскі паходзіць ад таго, што жыхары гэтай мясцовасці вельмі рана пачыналі кляпаць косы ў час касавіцы, а стук малатка аб касу будзіў усіх навакольных. Вось іх і празвалі клепачамі і вёсцы далі такую назву.
Адкуль Буды
      Пачатак Будам далі трое сялян, якіх пасяліў тут кароль Уладзіслаў Ягайла. Іх абавязкам было курыць вугаль, паліць паташ ды гнаць дзёгаць і дастаўляць гэтыя вырабы на патрэбы каралеўскага двара.
Пра вёску Сейлавічы
      Сейлавічы – вялікае сяло за Нясвіжам. Стаіць яно каля ракі Тур’і, што ўпадае ў Нёман. Даліна Тур’і раздольная. За ёю густы лес. Але зямля неўрадлівая і сялянам цяжка было працаваць на ёй. Людзі ведалі, што, калі хочаш пракарміцца, – сей і лаві рыбу, ракаў. Адсюль назва вёскі Сейлавічы.
Паперня
      … На беразе Вячы рабілі паперу. З таго і Паперня…
      Чуў я і другое. На Вячы, дзе паперня, стаяла некалі варта, стаяла і паперы (значыць - дакументы) правярала. Добрыя паперы ў чалавека – заплаці і едзь, благія паперы ў чалавека – заплаці і стой ці сядзі, было і пасадзіць куды. У паперні паперы правяралі.
Курані
      Было гэта за панамі, калі яны мужыкоў прадавалі. Майго дзеда тады таксама прадалі сюды, каб дабываў руду. Але тут шмат было раней. Цяжка было людзям, яны уцякалі ад паноў у лес і хаваліся. Там рабілі курані і жылі. Вось і называецца наша ўрочышча Курані.
Налібакі
       Непадалёку ад мястэчка Налібакі быў завод. Тут здабывалі жалезную руду і плавілі яе ў адмысловых печах. Вугаль рабілі з дрэва. Працаваць было цяжка. Вакол непраходныя балоты. Для прамывання руды патрэбна вельмі шмат вады. Карысталіся балотнай. А чыстую ваду на завод прывозілі ў бочках. Кожную раніцу з ўпраўлення загадвалі каму-небудзь наліваць бакі вадой:
– Налі бакі!
      Вось ад таго і пайшла назва мястэчка – Налібакі.
Даўляды
      Жыў у нас селянін.Звалі яго Мікола. Працавіты быў, цягавіты. Пазней за ўсіх працаваў у полі. Дзівіліся сяляне: 
 	– Як жа можна столькі працаваць?
      Жыў Мікола з жонкай ў згодзе. Зайздросцілі людзі ім. Час ішоў, дзеці раслі, а працаваць не было дзе, бо зямлі гаспадар меў не надта многа. Купіў ён аднойчы ў пана добры кавалак лесу і раскарчаваў пад ляда. Людзі гаманілі:
 	–Малайчына гаспадар, такое даў ляда.
Так і пайшло – даў ляда. А потым і Даўляды стала.
Гаршкова
      Жылі-былі два браты. Бацькі іх памерлі. Пагаравалі дзеці і пачалі весці гаспадарку ўдваіх. Працавалі спраўна і вырашылі крыху грошай сабраць, каб яшчэ зямлі прыкупіць. Знайшоўся селянін, які захацеў падмануць братоў і прадаць неўрадлівы надзел з глінай. Але браты згадзіліся. Наперад падумалі, што з гліны гаршкі будуць ляпіць на продаж.Вось адкуль Гаршкова пайшло, ад тых гаршкоў.
      Прыведзеныя намі прыклады легенд ўяўляюць сабой своеасаблівае падарожжа ў гістарычнае мінулае нашага краю. У іх падаецца  цікавае народнае тлумачэнне паходжання некаторых назваў.
      Зацікавіўшыся тапанімікай, мы наведалі некаторыя мясціны ў Мінскай вобласці і пацікавіліся ў мясцовых жыхaроў, ці ведаюць яны паходжанне назваў сваіх паселішчаў і былі прыемна здзіўлены. 
      Жыхарка вёскі Ляды Лагойскага раёна Макеенка Галіна Яўгенаўна расказала нам, што яшчэ ад прабабулі даведалася, што ляда – гэта месца, дзе карчавалі лес пад земляробства.
      Жыхары вёскі Паперня ўпэўнены, што назва звязана з вырабам паперы.
      У жыхароў Смалявічаў таксама няма сумненняў, што назва мае сувязь з выпрацоўкай смалы.
      А вось у вёсцы Канюхі, таксама на Лагойшчыне, мы сутыкнуліся з праблемай. У ёй засталася толькі адна карэнная жыхарка ды і тая зімой жыве ў дзяцей у горадзе. Але ў ваколіцах людзі ведаюць, што некалі ў вёсцы гадавалі шмат коней і большасць мужчын былі канюхамі.
       Ляды, Канюхі, Смалявічы, Паперня і ўжо пачынае складацца ўяўленне аб некаторых відах працоўнай дзейнасці беларусаў…
II.5.  Аб утварэнні тапонімаў

Вучоныя даўно звярнулі ўвагу на даўгавечнасць назваў, шмат з якіх жывуць тысячагоддзі. Выміраюць народы, знікаюць мовы, а назвы працягваюць сваё жыццё, хаця і незаўсёды застаюцца нязменнымі. З цягам часу змяняецца гучанне і напісанне, а часам і сэнсавае значэнне. І новыя пакаленні карыстаюцца назвамі, часта не ведаючы іх сапраўднага сэнсу. Разабрацца ва ўсіх цяжкіх пытаннях, адкуль пайшло слова і дапамагае тапаніміка. 
У тапонімаў дзве інфармацыйныя часткі – аснова і фармант. Асновай для тапонімаў служылі звычайныя і ў свой час зразумелыя словы. Аднак многія з іх не дажылі да нашых дзён, выйшлі з актыўнага ўжытку або страцілі колішнюю семантыку.
Асноўным словаўтваральным сродкам у беларускай тапаніміі служаць суфіксы, злітыя з канчаткам – паказчыкам граматычнага роду або ліку ( -оў,   -ка, -оўка, -шчына, -ічы): Лоўцавічы, Баброўнікі, Халопенічы, Пісараўшчына. Называць іх у такім выглядзе не зусім дакладна, але агульнапрынята. Самымі ўжывальнымі суфіксамі ва ўсёй славянскай тапаніміі з’яўляюцца -оў (-аў),     -ова (-ава), -ін (-ын), -іна (-ына): Вашчынікі, Папелушова, Леснікова, Пісарава. У старажытнасці яны служылі сродкам выражэння прыналежнасці, калі ўзнікала неабходнасць паказаць, каму належыць зямля або паселішча. 
З суфіксаў, якія ўтвараюць тапонімы ў форме назоўнікаў найбольш старажытныя -ец і -іца: Лавец, Дзертніца. Тапонімы з гэтымі суфіксамі сканцэнтраваны на землях найбольш старажытнага славянскага засялення.
Найбольш распаўсюджаным ва ўтварэнні тапонімаў у форме назоўнікаў з’яўляецца суфікс -нік: Валоўнікі, Путнікі, Кладнікі, Крычнікі, Булатнікі, Клейнікі, Дымнікі, Вядзернікі, Лучнікі, Сітнікі, Ігольнікі, Лапатнікі і шмат іншых.   
Разгледжаныя спосабы з’яўляюцца аднымі з найбольш прадуктыўных ва ўтварэнні тапонімаў. 








III. Заключэнне
Час няспынна рухаецца наперад. Мы адчуваем змены, якія прыносіць гэты рух. Пройдуць тысячагоддзі, зменіцца ўзровень цывілізацыі, зменяцца ўмовы жыцця і віды працоўнай дзейнасці, але вечнымі спадарожнікамі людзей застануцца геаграфічныя назвы. 
Адабраныя намі айконімы адлюстроўваюць паняцці ўсіх сфер чалавечага жыцця і дзейнасці. На аснове іх аналізу прачытваюцца невядомыя старонкі гісторыі народа, выяўляюцца забытыя словы роднай мовы, помнікі матэрыяльнай кульуры, радовішчы карысных выкапаў. 
Тапонімы могуць многае расказаць спецыялістам самых розных галін навукі такіх, як лінгвістыка, геаграфія, гісторыя і этнаграфія.
Назвы – гэта перш за ўсё помнікі вуснай народнай творчасці, і ставіцца да іх трэба з пашанай. Перамена назвы  павінна быць выключнай мерай і рабіцца разумна.
Знаёмства  з   назвай  з’яўляецца   адной   з   ранніх  форм    знаёмства   з духоўнай культурай народа ў кожнай асобнай мясцовасці.
Такім чынам, правёўшы дослед гістарычных тапонімаў, супаставіўшы навуковыя матэрыялы з народнымі легендамі і ўласнымі назіраннямі мы пастараліся падрабязна ахарактарызаваць разнастайную працоўную дзейнасць беларускага народа. Мы прыйшлі да высновы, што тапонімы з’яўляюцца дарагім набыткам гісторыі і культуры.
Адраджаючы гісторыка-культурную пераемнаць у тапаніміі, мы вяртаем тым самым культурныя каштоўнасці нашага народа.
Людзі павінны зберагчы справы рук сваіх продкаў. Без мінулага няма сапраўднай будучыні, а яна патрэбна нашчадкам.
Сваёй працай мы заклікаем сучаснікаў знайсці ў беларускай тапаніміцы сцежкі ў даўніну, якія прывядуць да цікавых звестак пра шматвекавы вопыт, светапогляд і духоўнае багацце беларускага народа.

